REZIME MAGISTARSKOG RADA

Bez obzira na mnoge pokušaje u edukaciji nastavnika i male pozitivne pomake u promjenama zakonske regulative u Bosni i Hercegovinu  još uvijek ne postoji ozbiljna odlučnost za uključivanje učenika sa posebnim potrebama u redovne osnovne škole. Iako je učenicima sa posebnim potrebama zkonski «dozvoljeno» pohađanje redovne škole, paralelno nisu definisana pitanja nastavnog plana i programa podrške učenicima u redovnoj školi, timski rad i uključivanje roditelja i lokalne zajednice u obezbjedjivanju neophodne podrške. Takođe je neophodno osigurati pretpostavke, kao što su objektivne, subjektivne i organizacijske koje predstavljaju preduslov za uspješno provođenje procesa inkluzije.

Za istraživanje su odabrane dvije osnovne škole i to osnovna škola «Gornji Rainci» i Osnovna škola «Tojšići» sa područja općine Kalesija. Škole su uključene u program provođenja inkluzije na području općina Tuzlanskog  kantona. Odabrani su učenici drugih razreda navedenih škola. Uzorak čini 16 učenika sa posebnim potrebama, od 8-9 godina, oba spola, i 80 učenika bez teškoća u razvoju i to po jedan odličan, vrlo dobar, dobar, dovoljan i nedovoljan uz svakog učenika sa posebnim potrebama. Na taj način ispitivanjem je ukupno obuhvaćeno 96 učenika iz pet odjeljenja drugih razreda osnovnih škola. Zadacima objektivnog tipa ispitani su učenici u inicijalnom i finalnom mjerenju. U cilju provjere postavljenih hipoteza o postignućima učenika sa posebnim potrebama u nastavi bosanskog, hrvatskog i srpskog jezika i književnosti primijenjen je mjerni instrument (Zadaci objektivnog tipa za drugi razred prema hrvatskoj verziji – Levandovski  D., Igrić  LJ. 1991., prilagodila Mešalić Š. 1998. godine). Rezultati inicijalalne procjene poslužili su u svrhu izrade individualnih prilagođenih programa za učenike sa posebnim potrebama. U skladu sa ciljem i hipotezama istraživanja napredovanje učenika sa posebnim potrebama praćeno je Zadacima objektivnog tipa za drugi razred. U obradi podataka korištena je deskriptivna statistika, analiza varijanse i t- test. Rezultati koji su dobijeni potvrdili su i očekovanja. Učenici sa posebnim potrebama nakon primjene prilagođenih programa postigli su značajan uspjeh u finalnom u odnosu na inicijalno ispitivanje. Takođe poslije provedenog istraživanja, direktor škole iskazao je potrebu za prijem stručnog saradnika defektologa.
